
Golyga mabwysiadu eang Band Eang Cyflym Iawn gan ddefnyddwyr 
a busnesau y gallwch gynnwys mwy o nodweddion ar eich gwefan, 

sydd yn eu tro yn ei gwneud hi’n fwy tebygol y gwnaiff ymwelwyr 
ryngweithio â’ch safle we a dod yn gleientiaid i’ch busnes. 

 

Creu Gwefan 
Lwyddiannus 

Creu Gwefan Lwyddiannus 
 
 

Pam y Dylech Chi Gael Gwefan? 
 
Yr ateb syml yw bod cynifer o bobl yn y DU yn defnyddio'r rhyngrwyd ar gyfer gwybodaeth, ymchwil a 
siopa fel na allwch fforddio colli'ch cyfle. 
 
Nododd un o adroddiadau'r Swyddfa Ystadegau Gwladol (Mynediad i'r Rhyngrwyd - Aelwydydd ac 
Unigolion, 2012) fod gan 21 miliwn o aelwydydd gysylltiad â'r rhyngrwyd (2 miliwn yn fwy na'r flwyddyn 
flaenorol) gyda 67% o oedolion y DU yn defnyddio'r rhyngrwyd bob dydd. Nododd yr un adroddiad fod 
32% o oedolion yn defnyddio'r rhyngrwyd drwy ffôn symudol bob dydd. Mae'r ffigurau hyn ar gyfer 
defnyddio'r rhyngrwyd a defnydd symudol o'r rhyngrwyd yn cynyddu bob blwyddyn. 
 
Mae cyflwyno Band Eang Cyflym Iawn gyda'i gyflymder llwytho i lawr cyflym yn golygu y gall eich 
busnes gynnwys mwy o nodweddion ar eich gwefan, sydd yn ei dro yn ei gwneud yn fwy tebygol y bydd 
y rhai sy’n ymweld â'r wefan yn rhyngweithio â'ch gwefan ac yn dod yn gleientiaid i'ch busnes. 
 
 

Yn 2012 amcangyfrifwyd bod 67% o oedolion yn y DU wedi 
prynu nwyddau neu wasanaethau ar-lein. Mae'r ffigwr hwn 
wedi tyfu bob blwyddyn ers i gofnodion ddechrau cael eu cadw. 
(Ffynhonnell: Swyddfa Ystadegau Gwladol) 

 
 

 
 
Sut y Bydd Hyn yn Fanteisiol i'm Busnes? 
 
Arbed costau 
Mae gwefan yn costio arian i'w chreu ac mae’n rhaid talu ffioedd cynnal a chadw blynyddol a chostau 
adnewyddu eich parth, felly sut mae'n arbed arian? 
 
Gall eich gwefan arbed arian ichi ar hysbysebu oherwydd daw'n hysbyseb ar-lein ac fel arfer bydd yn 
cael ei darganfod gan fwy o bobl o gymharu â dulliau hysbysebu mwy traddodiadol. Gallwch leihau 
costau argraffu drwy gynnig fersiynau o daflenni ffeithiau, catalogau a llyfrynnau ar-lein, gallwch hyd yn 
oed ddylunio eich gwefan fel bod y tudalennau'n cynnwys fersiwn i'w hargraffu sy'n addas i argraffwyr 
cartref safonol. 
 
 

Deall 

Y wybodaeth ddiweddaraf 
Gallwch ddefnyddio eich gwefan i ddangos eich newyddion diweddaraf, cynigion arbennig, meysydd 
busnes newydd rydych yn mentro iddyn nhw, newidiadau i rifau cyswllt a llawer mwy. Mae system 
rheoli cynnwys yn eich galluogi i wneud hyn yn hawdd ac ar unwaith, ac nid yw hynny'n wir gyda 
chyfryngau printiedig. 
 
Cynyddu gwerthiannau 
Gall gwefan dda eich helpu i greu cysylltiadau â mwy o ddarpar gwsmeriaid nag unrhyw ddull arall o 
hysbysebu. Bydd ei gwneud yn hawdd i ymwelwyr â'r wefan gysylltu â chi yn uniongyrchol o'r wefan yn 
cynyddu nifer yr ymwelwyr a ddaw'n gwsmeriaid ichi. Cyflawnir hyn hefyd drwy gynnwys rhywfaint o 
gynnwys yn llawn nodweddion sy'n bosibl drwy'r llwytho i lawr cyflym a gynigir gan Fand Eang Cyflym 
Iawn. 
 
Ar gael bob awr o'r dydd a’r nos 
Mae gwefan yn golygu y gallwch ddenu cwsmeriaid bob awr o'r dydd a’r nos gan gynnwys ar Ddydd 
Nadolig a Gwyliau Banc eraill. Gall cwsmeriaid gysylltu â chi'n uniongyrchol drwy e-bost, trefnu 
gwasanaethau a phrynu nwyddau ar unrhyw adeg. 
 
Mwy o ddosbarthiad daearyddol 
Nid yw pawb eisiau cael cwsmeriaid ym mhen draw'r byd ond os ydych yn gwerthu nwyddau ar lein, yn 
derbyn archebion ar gyfer ystafelloedd gwesty neu'n darparu gwasanaeth y gellir ei ddefnyddio ledled y 
byd yna mae eich gwefan yn eich galluogi i wneud hynny heb orfod teithio. Fel arall, sut y gallai busnes 
bach dynnu sylw pobl ym mhen draw'r byd at ei gynnyrch mewn ffordd gost-effeithiol? 
 
 

 
 
Sut y gallaf ddechrau? 
 
Ni fydd gwefan newydd yn golygu y byddwch yn cyrraedd y brig yn rhestrau chwilotwyr nac yn 
cynhyrchu incwm enfawr dros nos. Er mwyn iddi fod yn llwyddiant mae angen ichi gynllunio beth rydych 
am ei gyflawni, penderfynu pwy yw eich cynulleidfa darged, lle maen nhw, beth maen nhw'n chwilio 
amdano a beth fyddai'n eu gwneud yn debygol o ddod yn gwsmer ichi? 
 
I beth y bydd eich gwefan yn cael ei defnyddio? 
Y cwestiwn cyntaf yw bod yn glir ynghylch yr hyn rydych chi’n ei wneud ac yna penderfynu sut y 
bydd eich gwefan yn hysbysu pobl am eich cynnyrch a'ch gwasanaethau. Efallai y byddwch am 
gael gwefan ar ffurf llyfryn sy'n hysbysebu eich nwyddau a'ch gwasanaethau, efallai y byddwch am 
werthu nwyddau a gwasanaethau ar-lein, efallai y byddwch am gyfnewid dogfennau â busnesau eraill, 
efallai y byddwch angen system archebu ar-lein ar gyfer cleientiaid busnes neu gynnwys rhyngweithiol 
arall. Beth bynnag yw'r diben mae'n bwysig bod eich safle yn ymgysylltu ag ymwelwyr, yn gyfoes ac yn 
darparu ‘galwadau i weithredu’ sy'n ei gwneud yn hawdd i ymwelwyr droi'n gysylltiadau, yn werthiannau 
neu'n gws meriaid. 
 

Mabwysiadu 

Dewiswch enw parth 
Mae dwy ffordd o ddewis enw parth: 

• Yn gyntaf gallwch gofrestru parth yn enw eich cwmni fel enweichcwmni.co.uk. 
Y fantais yw mai eich cwmni chi yw hwn yn amlwg, mae'n atal eraill rhag ei gofrestru a bydd 
pob un o'ch cyfrifon e-bost â’r cyfeiriad @enweichcwmni.co.uk. 

• Mae'r ail yn cynnwys yr hyn rydych chi’n ei wneud a hefyd ardal ddaearyddol os yw ardal eich 
marchnad yn lleol fel fynghrefftfynhref.co.uk Y fantais yw bod hyn yn helpu o ran optimeiddio 
Canlyniadau chwilotwyr, a dyma'r opsiwn a ddefnyddir gan lawer o fusnesau bach lleol. 

 
Dewiswch ddylunydd gwefan 
Mae yna lawer o gwmnïau dylunio gwefannau da. Mynnwch fwy nag un dyfynbris a derbyniwch 
argymhellion gan bobl rydych yn eu hadnabod. Sicrhewch eu bod yn meddu ar y profiad a'r sgiliau sy'n 
ofynnol i greu'r math o wefan sydd ei heisiau arnoch chi cyn ichi ddewis. Cadarnhewch hefyd beth yw'r 
telerau talu, nad oes unrhyw gostau cudd ac mai chi fydd yn berchen ar y wefan a'r parth. 
 
Cytunwch ar ddyluniad 
Os oes gennych frand cwmni eisoes dylech sicrhau ei fod yn cael ei gynnwys yn y dylunio a bod y 
lliwiau'n cyfateb. Bydd angen ichi gael syniad o olwg a theimlad y wefan a bydd hyn yn dibynnu ar beth 
rydych yn ei wneud a phwy yw eich marchnad. A yw dyluniad corfforaethol yn adlewyrchu'r hyn rydych 
chi’n ei wneud? Neu a ddylai fod yn llawer mwy cyfeillgar a hamddenol? 
 
Dylai eich dylunwyr gwefan gytuno ar amlinelliad gyda chi yn ddelfrydol yn seiliedig ar luniau 
sy'n dangos y cynlluniau arfaethedig. Ar ôl cytuno arnyn nhw, dylai'r rhain gael eu trosi'n ddyluniad 
drafft y gellir ei weld mewn porwr ac yna ei gadarnhau cyn bod y wefan yn cael ei hadeiladu. 
 
Yn dibynnu ar y gyllideb, gall eich dylunydd lunio gwefan sydd wedi'i chreu o’r newydd yn arbennig ar 
eich cyfer chi, neu gall addasu themâu neu dempledi presennol ar gyfer eich anghenion. Gall yr ail ddull 
greu gwefannau gwych ar gyllideb a fydd yn dal i fod yn unigryw i chi a dylai eich dylunydd roi gwybod 
ichi pa ddull sy'n cael ei ddefnyddio. 
 
Creu cynnwys 
Bydd eich dylunydd gwefan yn arbenigwr ym maes dylunio gwefannau ond nid yn arbenigwr ar yr hyn 
rydych yn ei wneud, felly eich cyfrifoldeb chi yw sicrhau bod y geiriau a'r delweddau yn cyfateb i'r hyn 
rydych chi ei eisiau. Os byddwch angen cymorth dylai dylunydd eich gwefan allu defnyddio ysgrifenwyr 
cynnwys a ffotograffwyr neu ddelweddau stoc y gellir eu defnyddio ar gyfer eich gwefan. Cofiwch y 
bydd y gwasanaethau hyn yn aml yn arwain at gostau ychwanegol a sicrhewch nad ydych yn torri 
hawlfraint a bod gennych ganiatâd i ddefnyddio unrhyw ddelweddau. 
 
Dylai dylunydd eich gwefan ychwanegu'r cynnwys cychwynnol y cytunwyd arno, ond sicrhewch eich 
bod yn gallu ychwanegu cynnwys eich hun pan fydd y wefan wedi'i lansio er mwyn ei diweddaru a’i 
modd ei ehangu wrth i'ch busnes dyfu. 
 
Dylai eich gwefan hefyd fodloni gofynion cyfreithiol ynglŷn â gwybodaeth am y cwmni, hygyrchedd a 
chofrestru data. 

Sicrhewch fod pobl yn gallu dod o hyd ichi 
Sicrhewch fod dylunydd eich gwefan wedi cynnwys yr holl gynnwys sylfaenol o ran optimeiddio 
Canlyniadau chwilotwyr i helpu chwilotwyr i ddod o hyd ichi. Yn anad dim, dylech hefyd gadarnhau ei 
fod wedi cynnwys cod dadansoddi sy'n eich galluogi i gynnal dadansoddiad manwl o berfformiad eich 
gwefan. 
 
Sicrhewch fod pobl yn gallu cysylltu â chi 
Mae rhif ffôn, e-bost a chyfeiriad post yn bwysig ond dylech hefyd ddarparu ffurflenni adborth er mwyn i 
gwsmeriaid allu rhoi gwybodaeth ichi am eu profiadau gyda'ch gwefan, eich cwmni a'ch cyn hyrchion 
a'ch gwasanaethau. Dylai eich gwefan fod yn ddull i gwsmeriaid allu rhoi adborth a dylai fod yn hawdd 
ei defnyddio. 

 
 

 
Ar Gyfer Beth y Gellir Defnyddio Gwefan? 
 
Mae gwefannau'n cael eu defnyddio gan amrywiaeth mawr o gwmnïau a sefydliadau i ddarparu 
gwybodaeth, nwyddau, gwasanaethau a swyddogaethau cymhleth i'w cleientiaid. Mae diben eich 
gwefan yn dibynnu ar eich cyllideb a'r hyn mae eich busnes yn ei wneud. 
 
Hysbysebu nwyddau a gwasanaethau  
Mae'r gwefannau symlaf yn llyfrynnau sy'n hysbysebu'r hyn rydych yn ei wneud ac yn darparu ffordd o 
gysylltu â chi dros yr e-bost, drwy ffurflenni cyswllt a thros y ffôn. Oherwydd bod cyflymder cysylltiad 
wedi cynyddu mae'n arferol i wefan ymgorffori orielau delweddau, animeiddio a fideos i hyrwyddo eich 
gwasanaethau yn well. 
 
Mae gwefannau o'r fath yn nodweddiadol o fusnesau bach, masnachwyr a sefydliadau cymunedol ac 
maen nhw’n ffordd dda i ficrofusnes sy'n dilyn model busnes-i-ddefnyddwyr (B2C) ddechrau arni ar y 
we. 
 
Os mai eich prif darged yw busnesau eraill yna dylech greu eich gwefan ar gyfer y model busnes-i-
fusnes (B2B) hwn ac mae angen ei datblygu i gyfateb i'ch marchnad benodol. 
 
Darparu gwasanaethau 
Gall eich gwefan eich galluogi i ddarparu amrywiaeth mawr o wasanaethau i'ch cleientiaid yn 
uniongyrchol o'ch gwefan. Mae'r enghreifftiau yn cynnwys: 

• Cwblhau dogfennau ar-lein 
• Trefnu llety 
• Archebu cyflenwadau 
• Arolygon cwsmeriaid 
• Sgwrsio ar-lein â gwasanaethau cwsmeriaid 
• Llwytho cerddoriaeth a fideo i lawr 
• Cyrsiau hyfforddi ar-lein 

Ymelwa 

Creu cysylltiadau a chysylltiadau gwerthu 
Diben gwefan yw ennyn diddordeb pobl a chysylltu â nhw. Mae sut y mae hyn yn cael ei wneud yn 
dibynnu ar beth rydych yn ei wneud ond mae'r offer yn amrywio o ffurflenni cyswllt syml i 
swyddogaethau cymhleth. Drwy gofnodi manylion ymwelwyr rydych yn creu cysylltiadau â phobl na 
fyddent o bosibl wedi dod o hyd ichi drwy ddulliau eraill. 
 
Rheoli eich busnes 
Gall eich gwefan gynnwys ardal breifat i'w defnyddio gan staff mewnol ar eich eiddo (mewnrwyd) neu 
i'w defnyddio pan fyddwch oddi ar y safle (allrwyd) a gallai gynnwys cyfleusterau i gleientiaid 
gwerthfawr hefyd. Gall mewnrwydi ac allrwydi gynnwys cyfleusterau i gyfnewid a storio dogfennau fel 
polisïau'r cwmni, archebion prynu, anfonebau ac ati. 
 
Rheoli eich brand 
Mae eich gwefan yn ganolbwynt ar gyfer cynnal delwedd brand eich busnes a manteisio arno. Gellir ei 
defnyddio i gyfathrebu neges farchnata â brand i gynulleidfa eang yn gyflym, gan ymgorffori sianelau 
cyfryngau cymdeithasol lle y bo'n briodol. Mae hefyd yn gyfrwng delfrydol i ryngweithio'n agosach â'ch 
cwsmeriaid am ei bod yn ffordd iddyn nhw fwydo sylwadau a barn yn ôl ichi ac yna i chi, yn eich tro, 
ymateb i'r adborth hwn gan gwsmeriaid. 
 
Gwerthu'n uniongyrchol i gwsmeriaid 
P'un a ydych yn gwerthu nwyddau neu wasanaethau bydd yn bosibl gwerthu'n uniongyrchol o'ch 
gwefan. I'r rhai sy'n gwerthu nwyddau mae siop ar-lein yn opsiwn gwych i fanteisio ar y nifer mawr o 
bobl sy'n prynu ar-lein. I'r rhai sy'n gwerthu gwasanaethau, gellir prynu archebion ar-lein a gellir 
cynnwys nodweddion fel calendrau sy'n nodi beth sydd ar gael. Gellir defnyddio gwefannau B2B yn 
uniongyrchol i ddarparu cynnwys i fusnesau eraill, derbyn archebion, cyfnewid dogfennau a mwy. 
 
 
 
 
 
 
Cynlluniwch beth fydd eich gwefan yn ei wneud 
Rhaid i hyn gyfateb â'ch busnes a'ch cyllideb. 
 
Dewiswch gwmni dylunio gwefannau dibynadwy 
Edrychwch ar eu gwaith a gofynnwch am argymhellion. 
 
Cytunwch ar fanyleb a phris cyn i'r gwaith ddechrau 
Sicrhewch y cytunir ar bopeth, gan gynnwys amserlenni a sicrhewch nad oes unrhyw gostau 
ychwanegol. 
 
Sicrhewch mai chi’n sy’n berchen ar y parth a'r wefan 
Sicrhewch fod y parth wedi'i gofrestru yn eich enw chi a bod yr hawlfraint yn eiddo i chi. 
 

Cynghorion doeth 

Gofynnwch faint yw'r gost am gynnal a chadw'r parth yn y dyfodol 
Mae rhai cwmnïau'n cynnig gwasanaeth dylunio gwefannau yn rhad (neu hyd yn oed am ddim) 
ond yn codi ffioedd mawr flwyddyn ar ôl blwyddyn er mwyn gwneud mwy o arian. 
 
Sicrhewch fod eich gwefan wedi'i hoptimeiddio er mwyn i chwilotwyr allu dod 
o hyd iddi 
Nid oes diben llunio'r wefan orau yn y byd os na fydd unrhyw un yn gwybod am ei bodolaeth. 
 
Cofiwch ddiweddaru eich gwefan a monitro ei pherfformiad 
Bydd offer dadansoddi yn dweud wrthych pa mor dda rydych yn ei wneud; mae cynnwys ffres nid yn 
unig yn cynna l diddordeb y rhai sy'n ymweld â'r wefan, mae hefyd yn helpu eich statws ar restrau 
chwilotwyr. 
 
 

Canllawiau Perthnasol Eraill 
 
Canllaw SFBW i Wneud y Mwyaf o’ch Gwefan ar gyfer Masnach Ryngwladol 
http://business.wales.gov.uk/superfastbusinesswales/cy/gwneud-y-mwyaf-och-gwefan-ar-gyfer-y-
farchnad-ryngwladol 

Y CAMAU NESAF 
 
1. Cofrestrwch i fod yn bresennol mewn Gweithdy Datblygu Busnes wedi’i 

ariannu’n llawn: 
 http://business.wales.gov.uk/superfastbusinesswales/cy/digwyddiadau 
 
2. Trefnwch apwyntiad i weld Ymgynghorydd Buses a fydd yn eich helpu I 

greu cynllun gweithredu personol i dyfu’ch busnes: 
 http://business.wales.gov.uk/cy/cysylltwch-a-ni  
 
 

Cadwch eich bys ar y pwls gyda Cyflymu Busnesau Cymru 
 

Gweld sut mae busnesau eraill yng Nghymru wedi ymelwa o Fand Eang Cyflym Iawn: 
www.business.wales.gov.uk/superfastbusinesswales/cy/straeon-llwyddiant-cyflym 

 

Canfod faint allai’ch busnes chi arbed gyda’r cyfrifiannell arbedion: 
www.business.wales.gov.uk/superfastbusinesswales/cy/cyfrifwr-arbedion 

 

Mae Canllawiau Busnes eraill a allai fod o ddiddordeb i chi yn cynnwys: 
www.business.wales.gov.uk/superfastbusinesswales/cy/canllawiau-busnes-cyflym-iawn  

 

I gael yr wybodaeth ddiweddaraf yn fisol ar ddatblygiad busnes, newyddion technoleg 
a digwyddiadau tanysgrifiwch i Daflen Newyddion Busnes Cymru: 

https://public.govdelivery.com/accounts/UKWALES_CY/subscriber/new 

 

Am ragor o wybodaeth ffoniwch 03000 6 03000 neu ymwelwch â: 
www.business.wales.gov.uk/superfastbusinesswales/cy  

 
 
 


